
Unha das características do teatro é, desde sempre, a itinerancia. Desde vello, a
non ser que unha compañía tivese a sorte de ser acollida en palacio, a xente de
teatro estaba abocada á poeira dos camiños. E nós, nos inicios do século XXI,
seguimos aínda nos camiños: as nosas furgonetas atravesan ano tras ano o terri-
torio, de Ribadeo a Tui, de Fisterra ao Barco de Valdeorras, facendo quilómetros
e máis quilómetros. Nestas viaxes de furgoneta, ás veces eternas, dános tempo a
moitas reflexións, non só sobre o mundo do teatro, senón tamén sobre o país, e
incluso, ás veces, sobre a paisaxe. Unha paisaxe diversa, onde a beleza e o feísmo
conviven nunha desorde evidente que contemplamos cunha mestura de encan-
to e desencanto: somieres como portelas, bañeiras para abeberar o gando, edifi-
cios co ladrillo á vista... Onde un ano hai pastos, agora hai eucaliptos; onde
había leiras a millo, agora hai eucaliptos e onde había fermosas carballeiras agora
hai... eucaliptos. Grandes extensións de eucaliptos, que contrastan con ese mini-
fundio que tanto caracteriza o rural galego.

Ás veces paramos para ver o horizonte, ás veces para pagar peaxes, ás veces
para comer e contribuír ao desenvolvemento económico do sector da hostalería
(porque a solidarios non hai quen nos gane).

E retomamos camiño. Ese longo e, por veces, tortuoso camiño que vai desde
o local de ensaios ata ese espazo de exhibición para que o espectáculo, a nosa cre-
ación teatral, vexa por fin a luz do público. Un camiño que tentarán recorrer os
máis de cincocentos espectáculos que se ofertan cada ano en Galicia (polo menos,
iso é o que din as listaxes).

E aínda que as nosas miras son altas (gústenos ou non), temos que asumir
que o noso ámbito de actuación é Galicia, aquí radica o noso mercado, a nosa
feira, e temos que asumir esta realidade por varias razóns: unha é a nosa situa-
ción xeográfica respecto ao Estado, que nos converte en periferia. Cunhas
comunicacións co resto da península bastante imposibles, que multiplican a dis-
tancia real por horas de transporte (non debemos esquecer que o teatro é unha
actividade que precisa dunha infraestrutura material, e que esta precisa trans-
porte). Outra razón que dificulta a posibilidade de ampliarmos o mercado é que
temos lingua propia, que os pioneiros do teatro profesional pelexaron a reo para
que fose a lingua do teatro en Galicia (deunos por aí). Este feito, que contribúe
a unha maior identidade, convértese nunha clara eiva á hora de explorar novos
territorios de distribución. Porque se queremos exportar o noso produto máis alá de

Pedrafita, teremos que afrontar de maneira case irremediable unha dobre versión.
E isto, pola súa vez, encarece o produto, e polo tanto seremos menos competitivos.

E tamén temos que desbotar a posibilidade de distribución en Portugal,
aínda que lingüisticamente debería ser un territorio privilexiado de exhibición
dos nosos produtos. Pero non podemos esquecer que de sempre fomos educa-
dos para ignorar o país veciño desde todos os ámbitos (menos para comprar toa-
llas e comer bacalhau, claro). Polo tanto, de Portugal nada. Ou case nada. Non
se entende (no dobre sentido).

Con todo isto, o dito: á maioría dos que facemos teatro en Galicia non nos
queda máis territorio e máis mercado que o noso.

Galicia é unha comunidade autónoma con catro provincias e catro deputa-
cións, unha por cada provincia. Podemos falar de sete grandes cidades e trescen-
tos trece concellos con tres mil setecentas setenta e unha parroquias. E todas estas
parroquias teñen lugares e aldeas... En fin, os que se dedican a botar contas ase-
guran que a metade das entidades de poboación do estado son galegas (ocupando
só o 6 % do territorio). Aquí vivimos preto de tres millóns de persoas.

Pois ben, neste territorio tan fraccionado temos unha infinidade de teatros,
auditorios, casas de cultura, salóns de actos, centros cívicos, centros polivalen-
tes, multiusos e tele clubs. Todos eles dispostos a acoller a nosa ampla oferta de
máis de cincocentas propostas teatrais por temporada a través de programas ins-
titucionais (redes, circuítos, campañas de animación, campañas escolares...) para
satisfacer, xustamente, a eses catro millóns de potenciais espectadores.

Entón, chegamos a esa pregunta que nos obsesiona constantemente: por que
non hai público? Como é posible que, a pesar de termos espazos, propostas e
posibles espectadores, nos atopemos diante desa implacable afirmación de que
o teatro non ten público?

Un dos factores determinantes que debemos ter en conta podería ser a falta de
consideración cara á cultura por parte de quen nos goberna. A cultura, que debe-
ría ser un eixe fundamental na construción da sociedade, percíbese como total-
mente prescindible, un adorno, a guinda do pastel. Este feito lamentable leva con-
sigo unhas graves consecuencias: o que non se considera como piar necesario
carece de recursos, e sen orzamentos non é posible artellar programacións axeita-
das, variadas e constantes, cunha axenda estable no tempo. Isto é, os concellos non
teñen os recursos mínimos, nin persoal técnico, nin dotación dos espazos. E sen
isto, sen programacións estables, non é posible crear, atraer e fidelizar un público

non só teatral, senón tamén de calquera das outras disciplinas artísticas. Porque
non podemos esquecer unha cousa fundamental: o público xorde das programa-
cións estables, cunha frecuencia automática para o espectador, de programacións
extensivas, onde poida funcionar o boca a boca, e así poder converterse nunha
alternativa de ocio real. Porque se non é así, o feito teatral está condenado a ser
unha actividade esporádica e, en moitas ocasións, unha actividade clandestina,
relegada á complicidade dos seguidores máis avezados.

Cada concello está abocado a afrontar unha programación de circunstancias,
e a optimizar os poucos recursos dos que dispón.

Isto provoca claramente un tipo de demanda baseada en espectáculos de
pequeno formato para intentar ofertar unha programación variada. E polo tanto
as compañías, respondendo a esta demanda, fragmentan a propia oferta, ás veces
en detrimento da calidade. A maior parte dos espectáculos ofertados son, entón,
de pequeno (ou ínfimo) formato: de narración oral, con reducida escenografía,
ou ningunha, o que posibilita unha distribución cómoda e inmediata, configu-
rando unha estraña paisaxe de minifundio teatral. Aquelas propostas que de par-
tida amosan un deseño escenográfico de volume considerable, acaban por
sucumbir na versatilidade, desmellorando considerablemente o seu produto, ou
afrontando, no mellor dos casos, unha dobre escenografía (unha para espazos dota-
dos, e a segunda para “outros” espazos). E no peor dos casos afrontar unha pro-
dución sen estrutura empresarial, xogando nos límites da legalidade, marcados
nun convenio sectorial que, en moitas ocasións, se descoñece.

Todo este panorama non contribúe en absoluto a esa captación de público,
senón máis ben todo o contrario.

E aínda que hai espazos que teñen unha liña de programación e consolida-
ción de públicos máis que aceptable, ou localidades cun gran dinamismo da
actividade teatral (escolas de teatro, grupos afeccionados, festivais...) o habitual
é atopar unha sorte de vicisitudes nas xiras que fan que os procesos de distribu-
ción se convertan en irregulares. Poderiamos enumerar unha galería de casuísti-
cas e anécdotas que describirían perfectamente a situación de desorde. Velaquí
unhas pinceladas: espazos teatrais irregulares, ou sucios, sen medidas axeitadas,
nun segundo piso, nun soto, sen acceso á carga, escenarios de dous metros de
alto, chans de cemento, pintados de branco “porque o negro é unha cor moi fea”
[sic], auditorios novos construídos na ausencia total de comunicación entre os
arquitectos e os usuarios... Todas estas pinceladas, e outras moitas máis, falan

por si soas dun panorama de deixamento que nos recorda a aquelas estampas
que vemos de vez en cando desde a furgoneta, herdeiras desa tan famosa frase,
imputada a todo alcalde que se prece: “Ti vai facendo!”.

Este feísmo carece do necesario seguimento por parte das administracións
que regulan os programas que se desenvolven, deixándose levar por unha iner-
cia que está máis preto da indiferenza que do compromiso de crear un sistema
cultural con garantías.

E tampouco podemos obviar a falta coordinación entre todas as administra-
cións que afrontan programas culturais (Xunta, deputacións, concellos...) para
chegar a un proxecto único. Porque se botamos unha ollada á situación actual
podemos calibrar o desequilibrio evidente que hai no territorio, onde a Depu-
tación da Coruña, por exemplo, ten unhas liñas de programación totalmente
diferentes as que posúen as das outras tres provincias.

E isto ten que ver claramente coa falta de planificación no sector cultural:
unha planificación integral que atenda a todas as carencias do sector, e que lle
outorgue á cultura a consideración necesaria que toda sociedade precisa.

Si, tamén somos conscientes de que a consolidación dos públicos non depende
tan só das administracións. Cada unidade de produción tería que asumir a súa res-
ponsabilidade de cara ao sector. Isto é, velar para que as súas producións teñan un
mínimo de calidade, e asumir unha liña de continuidade, non (só) unha liña artís-
tica, senón unha coherencia nos espectáculos que produce. Esta calidade tamén
parte de procesos tranquilos, axeitados, con tempos de exhibición concretos (espec-
táculos con xiras intensas de seis meses, ou un ano), con traballadores (elencos e téc-
nicos) con contratos estables. Sen que exista a posibilidade laboral de que os elen-
cos sexan vulnerados por outras propostas artísticas (do teatro, do cine, ou da
hostalería) que seduzan aos artistas, e que inevitablemente acaban por minguar o
produto teatral con substitucións, xiras de tres bolos por ano etc. E todo isto, que
parece utópico, conseguiríase se se tomasen decisións, se se debatesen proxectos...
É dicir, que os axentes que teñen esta responsabilidade asuman o seu papel. Son eles
os que teñen que marcar as políticas culturais, e por conseguinte, teatrais.

Entre tanto, mentres non se afronte esta planificación que atenda a todos os
aspectos arriba mencionados, e reverta este panorama de feísmo e minifundio
nunha paisaxe equilibrada e sustentable, é imposible non só crear públicos,
senón tamén crear un sistema teatral digno para o país.




